
shrI shAkambharIdhyAnam

ಶ್ರೀ ಶಾಕಂಭರೀಧ್ಯಾನಂ

ಧ್ಯಾನಂ .

ಶಾಂತಾ ಶಾರದಚಂದ್ರಸುಂದರಮುಖೀ ಶಾಲ್ಯನ್ನಭೋಜ್ಯಪ್ರಿಯಾ
ಶಾಕೈಃ ಪಾಲಿತವಿಷ್ಟಪಾ ಶತದೃಶಾ ಶಾಕೋಲ್ಲಸದ್ವಿಗ್ರಹಾ .

ಶ್ಯಾಮಾಂಗೀ ಶರಣಾಗತಾರ್ತಿಶಮನೀ ಶಕ್ರಾದಿಭಿಃ ಶಂಸಿತಾ
ಶಂಕರ್ಯಷ್ಟಫಲಪ್ರದಾ ಭಗವತೀ ಶಾಕಂಭರೀ ಪಾತು ಮಾಂ .. 1..

ಶೂಲಂ ಪಾಶಕಪಾಲಚಾಪಕುಲಿಶಾನ್ಬಾಣಾನ್ಸೃಣಿಂ ಖೇಟಕಾಂ
ಶಂಕಂ ಚಕ್ರಗದಾಹಿಖಡ್ಗಮಭಯಂ ಖಟ್ವಾಂಗದಂಡಾಂಧರಾಂ .

ವರ್ಷಾಭಾವವಶಾದ್ಧತಾನ್ಮುನಿಗಣಾನ್ಶಾಕೇನ ಯಾ ರಕ್ಷತಿ
ಲೋಕಾನಾಂ ಜನನೀಂ ಮಹೇಶದಯಿತಾಂ ತಾಂ ನೌಮಿ ಶಾಕಂಭರೀಂ .. 2..

ಸೌವರ್ಣಸಿಂಹಾಸನಸಂಸ್ಥಿತಾಂ ಶಿವಾಂ ತ್ರಿಲೋಚನಾ ಚಂದ್ರಕಲಾವತಂಸಿಕಾಂ .

ಶೂಲಂ ಕಪಾಲಂ ನಿಜವಾಮಹಸ್ತಯೋಸ್ತದನ್ಯಯೋಃ ಖಡ್ಗಮಭೀತಿಮುದ್ರಿಕಾಂ ..

3..

ಪಾಣ್ಯೋರ್ದಧಾನಾಂಮಣಿಭೂಷಣಾಜ್ಜ್ವಲಾಂ ಸುವಾಸಸಂಮಾಲ್ಯವಿಲೇಪನಾಂಚಿತಾಂ
.

ಪ್ರಸನ್ನಾವಕ್ತ್ರಾಂ ಪರದೇವತಾ ಮುದಾ ಧ್ಯಾಯಾಮಿ ಭಕ್ತ್ಯಾ ವನಶಂಕರೀಂ ಹೃದಿ ..

4..

ಖಡ್ಗಂ ಘಂಟಾಂ ತ್ರಿಶೂಲಂ ಲಿಪಿವಿಶದತರಂ ಬಿಭ್ರತೀಂ ದಕ್ಷ ಹಸ್ತೈಃ
ಪಾತ್ರಂ ಶೀರ್ಷಂ ಸುಖೇಟಂ ಡಮರುಕಮನಿಶಂ ವಾಮಹಸ್ತೈಸ್ತ್ರಿನೇತ್ರಾಂ .

ಸಿಂಹಸ್ಥಾಂ ತಾರಹಾರಾಂ ಗದಮಣಿಮುಕುಟಾಂ ದ್ಯೋತಯಂತೀಂ ಪ್ರಸನ್ನಾಂ
ವಂದೇ ಪೂರ್ಣೇಂದುಬಿಂಬಾಂ ಪ್ರತಿರುಚಿರಮುಖೀಂ ಶಂಕರೀಂ ಶಂಕರೇಷ್ಟಾಂ .. 5..

ಶೂಲಂ ಖಡ್ಗಂ ಚ ಡಮರುಂ ದಧಾನಾಮಭಯಪ್ರದಂ .

ಸಿಂಹಾಸನಸ್ಥಾಂ ಧ್ಯಾಯಾಮಿ ದೇವೀ ಶಾಕಂಭರೀಮಹಂ .. 6..

ಓಂ ಶತಾಕ್ಶ್ಯೈ ನಮಃ .
ಓಂ ಶಾಕಂಭರ್ಯೈ ನಮಃ .
ಓಂ ವನಶ್ಙ್ಕರೀ ನಮಃ ..

